
Virwuert


Duerch meng Aarbecht als Psycholog gesinn ech vill Mënschen, deenen et zu engem gewëssenen Zäitpunkt an hirem Liewen um psychesche Plang net besonnesch gutt geet.


Duerch meng Ausbildung hunn ech och a mengem private Liewe ganz vill Leit, déi sech mat hire Suergen an Ängschten a Problemer u mech wenden.


Jee nodeem wat een a sengem Liewe matgemaach huet, jee nodeem wéi eng Geenen ee mat krut, jee nodeem wéi vill Stressfaktoren een a sengem Liewen huet, ka jidderee vun eis zu dem engen oder anere Moment a sengem Liewen eng psychesch Erkrankung kréien.


300 Millioune Leit weltwäit hunn op d'mannst eemol an hirem Liewen eng depressiv Episod, manner ewéi 10 % vun deene Leit kréien déi néideg Hëllef.


1 Kand vu 5 leit un engem psychesche Problem, ongeféier d'Hallschent vun de psychesche Problemer manifestéiere sech scho virum Alter vu 14 Joer


800.000 Leit huele sech am Joer weltwäit d'Liewen: d. h. all 40 Sekonnen een.


50 Millioune Leit leiden ënner Demenz; vue d'Vereelzen vun der Populatioun gëtt domadder gerechent, dass déi Zuel sech bis 2050 verdräifacht.


Dëst sinn Zuelen vun der OMS.


Jiddereen, deen dëst Buch an der Hand hält, wäert vu wäit oder vun no concernéiert sinn oder ginn vun enger psychescher Erkrankung, sief dat well ee selwer dru leit oder wäert leiden, sief et well een aus sengem noen oder wäiten Ëmfeld dru leit.


Wat versteet een ënner psychescher Erkrankung? Et ass e ganze vasten Ensembel vu vill verschiddene Krankheetsbiller, wou d'Gefiller, d'Gedanken, d'Verhalen dozou bäidroen, dass d'Liewensqualitéit vun der betraffener Persoun erofgeet.


Eng fréizäiteg Erkennung an Zougank zu der néideger Hëllef kann dozou bäidroen, dass déi betraffe Persoun hier Liewensqualitéit nees hierstelle kann.


An elo kommen ech zu dem Haaptpunkt, dee mech beweegt huet, dëst Buch ze schreiwen: D'Stigmatisatioun vun der Gesellschaft.


Vill Leit, déi ech am Laf vu menger 20-järeger Beruffserfarung gesinn hunn, soen ëmmer nees dat selwecht, nämlech dass dat, wat fir si am schwéiersten ze erdroen ass, d'Stigmatisatioun vu baussen ass. Eng Persoun, déi e Burnout huet, gëtt als Lidderhanes ugesinn; eng Persoun, déi eng Depressioun huet, ass e Läppchen, liddereg, driibseg oder soss eppes Devaloriséierendes.


Eng Persoun, déi en Alkoholproblem oder soss ee Suchtproblem huet, ass ganz schnell um Rand vun der Gesellschaft a schummt sech ëmmer méi fir hiert Verhalen, wat natierlech d'Situatioun am seelenste Fall besser mécht.


Eng eeler Persoun, déi mierkt, dass et mat hirem Verhalt biergof geet, schummt sech, probéiert ze vertuschen, esou dass d'Hëllef oft eréischt vill ze spéit ageschalt gëtt.


2020 ass d'Bild vun der Persoun mat engem psychesche Problem ganz oft nach ëmmer dat, wat d'Gesellschaft vun de Medie virgeknat kritt: Hannibal Lecter, Jack Nicholson, the Joker, Trainspotting, Rain Man, a Beautiful Mind, Mr Jones, et ass meeschtens e Bild wat polariséiert, oft e Bild wat Angscht mécht an d'psychesch Erkrankung als onverännerlechen Zoustand gesäit.


Et gëtt eng Persoun duergestallt, déi just nach psychesch erkrankt ass a sech just nach duerch hier Erkrankung definéiert.


Dat Bild, wat esou zirkuléiert, mécht Angscht: “Wann ech eemol eng psychesch Erkrankung diagnostizéiert kritt hunn, sinn ech also de Rescht vu mengem Liewe “mëll“. Eemol eng Depressioun, de Rescht vum Liewen depressiv, eemol e Burnout, de Rescht vum Liewen onfäeg fir ze schaffen, eemol eng psychotesch Episod, ëmmer “jaus“...


D’Desinformatioun vun der Gesellschaft, d'Stigmatisatioun, déi doraus resultéiert, mécht op där enger Säit, dass vill Leit zécken oder fäerten, fir sech Hëllef mat Zäite sichen ze goen, hir Symptomer ëmmer méi staark ginn an d'Leit sech oft Léisunge sichen, déi am Endeffekt hiert Leide méi grouss maachen.


De Personnage aus dësem Buch ass reng fiktiv an all Ähnlechkeet mat reelle Leit ass pueren Zoufall, net desto trotz hunn ech probéiert e Portrait ze schreiwe vun enger Persoun, déi a psycheschem Leed ass, sech hir Solutioune sicht, fir dass et hir besser geet, Momenter huet, wou et hir e bësse besser geet a Momenter, wou et hir net esou gutt geet. Meng Hoffnung ass, dass d'Buch de Lieser duerchernee mécht, him en Abléck gëtt an d’psychescht Leed, fir esou besser ze verstoen a manner ze jugéieren.




Diagnosekriterien nach ICD-10


(International Classification of Diseases)


F-20.Schizophrenie


Die schizophrenen Störungen sind im Allgemeinen gekennzeichnet durch:




	grundlegende und charakteristische Störungen von Denken und Wahrnehmung;


	inadäquate oder verflachte Affekte;


	die Bewusstseinsklarheit und intellektuellen Fähigkeiten sind in der Regel nicht beeinträchtigt, obwohl sich im Laufe der Zeit gewisse kognitive Defizite entwickeln können;


	die wichtigsten psychopathologischen Phänomene sind Gedankenlautwerden, Gedankeneingebung oder Gedankenentzug, Gedankenausbreitung;


	Wahnwahrnehmung, Kontrollwahn, Beeinflussungswahn oder das Gefühl des Gemachten, Stimmen, die in der dritten Person den Patienten kommentieren oder über ihn sprechen;


	Denkstörungen;


	Negativsymptome.





Der Verlauf der schizophrenen Störungen kann entweder kontinuierlich episodisch mit zunehmenden oder stabilen Defiziten sein, oder es können eine oder mehrere Episoden mit vollständiger oder unvollständiger Remission auftreten.




„Wenn wir ein Kristall zu Boden werfen, zerbricht er, aber nicht willkürlich, er zerfällt dabei nach seinen Spaltrichtungen in Stücke, deren Abgrenzung, obwohl unsichtbar doch durch die Struktur des Kristalls vorherbestimmt war…“




S. Freud 1933







Artikel... iergendwou, iergendwann 2021


Gottseidank ännert de Mënsch, soss wier keng Evolutioun méi do, Stëllstand, a wat wier méi schlëmm fir eis Gesellschaft ewéi Stëllstand?


Eigentlech wier et kaum virstellbar an enger Welt ze liewen, déi sech net verännere géif. Alles ännert sech, d’Natur, d’Klima, d’Zäitgefill, d’Moud, d’Technik, d’Kommunikatioun, politesch Systemer, d’Kanner kommen haut scho mat 10 Joer an d’Pubertéit, virun 150 Joer soll d’Pubertéit eréischt mat 16 Joer ugefaangen hunn…


Alles ännert sech ëmmer an ëmmer erëm.


A genau dat war mir ze vill: Ech wollt Stabilitéit, Routine, Zouverlässegkeet, Rou. Jo, nennt et vu mir aus Psychorigiditéit, nennt et Obsessioun, nennt et Zwang oder soss iergendwéi, wéi Dir wëllt.


Jugéiert mech well meng Liewensaart a -weis net Är ass, fir Iech net virstellbar, net erstriewenswäert.


Meng Liewensaart ass aus enger Nout entstanen, enger Frustratioun, villen Enttäuschungen.


Richteg, et war kee Choix, mee e Schutzmechanismus well meng Ängschten ze grouss gi sinn.


Mech zeréckzéien, keng Mënschen, keng Gefiller, keng Erwaardungen. Einsam sinn, fir meng Wonnen ze lecken, flüchten, fort vun Iech all vun ären Usiichten, Ärer Nonchalance.


D’sozial Isolatioun gëtt an Ärer Gesellschaft als Virbuet vun der Depressioun gesinn, fir mech war et den eenzege Wee, dee mir nach bliwwen ass fir eraus aus der Depressioun.


Dat kritt natierlech seelen ee mat, wann eng Persoun sech zeréckzitt an et hir domadder besser geet. Wie kann da behaapten, dass dat engem schlecht deet, vue dass jo da kee Kontakt méi mat kengem do ass?


De Mënsch e Ruddeldéier, e soziaalt Wiesen, wat ouni aner Mënschen an ouni sozial Kontakter guer net fäeg ass ze liewen... Wat e Blödsinn, e Mythos.


Ech hunn och esou gelieft ewéi Dir, mech ënner d’Leit gemëscht, vill erausgaangen, nei Saachen erlieft, nei Baren, nei Restauranten, nei Cocktailer, nei Destinatiounen, nei Relatiounen, nei Hobbyen, ëmmer méi Méiglechkeeten.


Esouvill Méiglechkeeten, dass een onfäeg gëtt, e Choix ze treffen.


D’Zäit, déi fortleeft, well een ëmmer mengt, nach eppes Besseres ze fannen: e besseren Hotel, e bessere Partner, e besseren Job… ëmmer méi, ëmmer méi héich, ëmmer méi schéin, méi schnell, méi bëlleg… blouss näischt verpassen, soss ass een eraus.


Nonstop Interaktiounen, nonstop Informatiounen, nonstop erreechbar sinn, nonstop ënnerwee sinn, virtuell oder reell: Dat verännert een a beschleunegt déi Verännerung, et iwwerfuerdert, mécht dass ee seng Repèrë verléiert, méi schnell ewéi een Neier opgebaut huet.


Dat verännert eis Gehirer, dat verännert d’Evolutioun vun all Eenzelnem an der ganzer Mënschheet: d’Kanner sinn hyperaktiv, déi Al sinn depressiv an d’Hënn sinn aggressiv.


Den Impakt op eis Besoinen, eis Emotiounen eis Relatiounen ass enorm.


Mir gi schnelllieweg, consomméieren awer net bis zum Enn, mir wëllen am Fong just schmaachen, mee net genéissen. Mir, oder besser gesot elo Dir lieft Äert Liewen nom Motto “All you can eat…” Alles gëtt geholl, geschmaacht, stoe gelooss an ewechgehäit.


Kennt Dir déi Sonndes-moies-Brunchen?


Jo, genau déi, wou Dëscher dono ausgesinn, ewéi wann eng ganz Spillschoul op engem Dësch Gebuertsdag gefeiert hätt: ugebasse Bréidercher, Orangen an Tomatejus, Waassermelounstécker an Iwwerreschter vun Omlett a Saumon, waarm Wirschtercher tëscht Schockelasmousseglieser, Kaffistasen nieft dem Wäiglas, Grimmelen um Buedem, Gedrécks beim Buffet, Kaméidi, Austeren als Highlight fir dem ganzen nach d’Fassad vum Luxus ze ginn.


Dir benotzt just nach, Dir notzt net méi.


Déi Aart a Weis ze liewen huet mech verännert, meng Wäerter iwwer de Koup gehäit.


Et ass eng Reduktioun vum Individuum zum Massemënsch. Ech hu mech an d’Rei gestallt, fir och e bëssen eppes ze kréien. Sinn all Trend nogelaf: Shoppen zu Dubai, Wüstecamp am Oman, Safari am Kenia, Chrëschtdag zu New York, Kuerztrip op Singapur, en Elektrobike, Elektroauto, Elektroroller, eng Smartwatch, e Vëloscasque mat Airbag, eng medezinesch Consultatiounsstatioun bei mir doheem, wou all meng Kierperdonnéeën elektronesch u mäin Dokter iwwermëttelt ginn, e Smartbrëll, en autonomen Auto, eng ultradënn Tëlee mat beweegleche Säitemodüllen, e Kicheroboter deen een op Distanz steiere kann, bis… jo bis vun engem Moment op deen aneren alles op der Kopp war.


Näischt méi vun deem ganze Konsum an deem Blingbling huet Sënn gemaacht. Näischt méi vun all deem war wichteg. Esou wéi wann ee wärend voller Faart aus engem TGV erausgeheit gi wier an den TGV net stoe bliwwen ass, fir een nees eraklammen ze loossen.


Kee Mënsch huet matkritt, dass ech eraus wier, op alle Fall net am Ufank. Ech konnt just nach vu Wäitem nokucken, wéi mäin aalt Liewen ouni mech fortgefuer ass.


Game Over.


Wéi vill Liewen huet een eigentlech an dësem Spill?


Artikel


Wouhi geet mäi Wee? Zeréck? Weider oder bleiwen ech op der Plaz?


Onfäeg ze denken, guer net dovun ze schwätzen, eng Decisioun ze huelen. Dat war net geplangt... wou ass mäin aalt Liewen? ... dat gëtt et net méi. Schockstarre, Zidderen, Häerzklappen, Angscht grouss Angscht, Schweess, Kribbelen an de Been, Drock op der Broscht, Jäizen, mee et héiert kee mech hei an et versteet kee meng Wieder, meng Panik.


Dokteren hu gelaacht iwwer mech. Se hunn op mech ageschwat, mir Medikamenter opgeschriwwen a gesot: hautdesdaags wier et net méi schlëmm; wann ech d’Medikamenter mäi ganzt Liewe laang géif huelen, géif nees alles gutt ginn. Blo Drëpsen, vill Pëllen, oder awer ee Mol de Mount eng Sprëtz, ech kéint wielen.


Vun deem Dag u war alles anescht, vill vu menge Frënn hunn net verstanen; si hu gemengt, ech hätt deen Owend ze vill gedronk.


Mee et war keen Alkohol u mengem Zoustand schold, op eemol war alles anescht ronderëm mech, ech hunn net méi verstanen, wat se geschwat hunn, esou wéi wann se op enger anerer Sprooch géife schwätzen. Villäicht Russesch, oder Koreanesch? Et war ze vill fir mech. Ech war iwwerzeegt ech géif stierwen.


Den Openthalt an der Klinick huet 10 Woche gedauert.


D’Schumme war dat Allerschlëmmst, kee sollt mech esou gesinn, net an dësem Zoustand.


Wou war meng Identitéit no dëser Geschicht.


Eigentlech weess ech selwer net wat wierklech geschitt ass.


An dofir sinn ech elo hei, kaum Accès zur Welt, och net zur virtueller Welt, ouni Festnetz, ouni Tëlee, ouni Noperen, ouni Gespréich, ouni Aarbecht, ouni Auto, ouni Kontakt zu Frënn oder Famill.


Dat nächst Duerf ass 4 km fort, dat ass net aus der Welt, mee wäit genuch fir meng Rou hei ze hunn.


Angscht virun Abriecher? Fréier war déi omnipresent. Elo ass et mir egal: ze klauen gëtt et souwisou näischt heiuewen an ech selwer si mir och net méi wichteg genuch, ech hu geléiert mech ze dissociéieren…Wat ass, dat ass, esou einfach ass et.


Wann ee mol esou aus der Bunn geheit gëtt, wéi dat elo bei mir de Fall war, dann ass engem einfach alles egal, et hänkt een net méi um Liewen, nee au contraire, au contraire.


Et weess een, dass et vun engem Dag op deen anere ganz anescht ka sinn, dass sech alles an engem Brochdeel vu Sekonnen ännere kann, an dat ass mat ganz vill Leed verbonnen.


Zouginn et war eng Flucht. Heihinner ze kommen huet bedeit, mäin heemleche Kampf fir staark ze bleiwen opzeginn.


Flucht oder Kampf? Mmmmm ? Elo ass et Flucht.


Heibannen ass kee Spigel, keng Auer, keng Wo, meng Miwwelen a mäin Haus sinn aus japaneschem Holz, besser gesot verbranntem japaneschem Holz, well dat ganz bestänneg géint Insekten a Fiichtegkeet a Feier ass.


Shou sugi Ban heescht déi Technik an ass schonn am Joer 600 n.Ch a Japan benotzt ginn. D’Iwwerliewensdauer vun esou engem Holz géif locker 80 Joer sinn, deemno wäert et meng Liewenszäit iwwerdaueren, also keng Verännerung fir mech.


De Buedem aus mengem Haus ass aus Bëton, grouss Fënstere goufen agebaut, déi all op eng Säit erausginn, fir dass meng Vue net ze vill wiesselt am Haus.


E ganze System vu Belëftung a Luuchte mécht dass esouwuel d’Temperatur heibannen, ewéi och d’Liichtintensitéit ëmmer onverännert sinn. Den Optrag, deen den Architekt hat, war d’Haus esou ze bauen, dass ech esou mann ewéi méiglech Verännerunge muss matkréien. Fir d’Beliichtungsstäerkt konstant ze halen, war en zimlechen Exercice, mee mat enger spezieller Fënsterfolie, déi sech en Relatioun mat de Luuchte vun dobaussen aschalte léisst, huet et geklappt.


Eng Plaz, wou et keng Joreszäite ginn, fir mir d’Verännerung vun der Natur ze erspueren, wier eigentlech eng optimal Plaz fir mech gewiescht. Allerdéngs weder Wüst nach Äis koume fir mech a Fro. A wie weess , d’Äis schéngt jo och net wierklech eng Valeur sûre ze sinn.


Ausserdeem an der Géigend vun engem Gletscher ze wunnen an do permanent d’Kraachen ze héiere vun den Äiswänn, déi ofbriechen, géif mech jo nonstop un d’Verännerung erënneren.


E puer Plaze fir mech nei ze etabléiere koumen a Fro:


Noumea:


Dat ass eigentlech zimlech onverännert bliwwen an deene leschten 30 Joer, et gesäit aus ewéi d’Côte d’azur an den 80 Joeren, mee wou d’Inselbewunner dunn 2018 ofgestëmmt hunn, dass d’Insel och weiderhin ënner franséischem Protektorat bleift, war fir mech kloer, dass do elo vill wäert investéiert ginn, bis och de Massentourismus dohinner kënnt. Meng Angscht viru Schlaange wier nach esou e Punkt gewiescht, dee mech net op Noumea gelackelt huet.


Et ginn vill Aussteiger an Neikaledonien; Leit, déi es genuch hate vum onendleche Konsum oder déi net an de westleche System gepasst hunn, also hätt ech gutt dohinner gepasst.


Nimbim:


Eng australesch Hippiestad, e bësse südlech vu Brisbane. Säit 1973, no engem Museksfestival, sammele sech do Aussteiger aus der ganzer Welt un. Eng Welt fir sech, schonn entspaant well een net d’Gefill hat, jugéiert ze ginn, mee fir mäi Goût ze faarweg, ze schmuddeleg, ze vill Drogen an ze vill Krimskramsbutteker, wou sech Touristen, déi sech ëmmer méi heihinner verlafen, Batiks-T-Shirte maache loossen. Iwwerfiddert australesch an amerikanesch Touristen, déi sech mam Bob Marley-Dubbel fotograféiere loossen. De Bob Marley-Dubbel, een alen Aborigine, kritt alt e puer Dollar fir esou Fotoen am Dag zesummen, fir sech kënnen eng Fläsch Bundaberg-Rhum ze kafen.


De Rhum hëlleft him, fir d’Verännerung an sengem Liewen ze erdroen, Tatsaach ass nämlech dass hie seng Plaz net méi fënnt am Land vu senge Virfaren.


Puerto Natales a Patagonien:


Wier et do méiglech, ongestéiert der Verännerung ze trotzen. Et war definitiv eng Plaz, wou een am Moment nach Rou gehat hätt. Quasi um Enn vun der Welt, ëmgi vu wëller Natur, déi gewinnt ass, ganz raue Wandkonditiounen ze trotzen, dat wat do wiisst ass resistent.


Den Haiser, déi do stinn, gesäit een of, dass si ganz heftege Wandstéiss ausgesat sinn. An dëser klenger Hafestad ass den Tourismus allerdéngs déi Branche, vun där déi meescht Leit mëttlerweil liewen, a genau dat huet mech ofgeschreckt.


Tendenz klëmmt vu Joer zu Joer wat Iwwernuechtungen ugeet a grouss Chantiere weisen drop hin, dass dat net esoubal wäert ophalen. Fir de Rescht ass et d’ganzt Joer iwwer zimlech identesch, de Summer gëtt am seelenste Fall méi waarm wéi 16 Grad an de Wanter am seelenste Fall ënner minus 4.


Vue, dass mäi Plang awer ass, de Rescht vu mengem Liewen hei ze verbréngen an ech keng Loscht hunn, dass um Terrain nieft mir op eemol en Antarktis Resort gebaut gëtt oder nach bal schlëmmer, eng Mall mat Karaoke fir chinesesch Touristen an eng kënschtlech Wüst fir d’Europäer, déi es sat hunn, op Dubai an d’Mall schifueren ze goen.


Ech hunn och keng Loscht, dass op eemol riseg Croisièresschëffer laanscht meng Dier fueren a mat all Well mäin Haus ënner Waasser steet.


Et war kloer, dass ech net op eng Küst kéint wunne goen, Dir verstitt Ebbe a Flut, verschidde Forme vun de Wellen, Saachen déi ugeschwemmt ginn. Do kann vill Onerwaartes ugeschwemmt ginn: Jelliskäpp, Algen, Plastik, Mënschen, Schong, Ueleg, Pneuen, Frigoen, mat Plastik opgestoppte Walfësch, Autoscarcassen, Fëschernetzer…


Elo sinn ech hei gelant, och wann et Changementer ginn am Klima, esou war et e gudde Choix.


Ech soen Iech net, wou ech elo sinn, villäicht sinn ech jo Är Nopesch, wie weess…


Ronderëm mäin Terrain hunn ech eng 2 Meter héich Mauer baue gelooss. Vum Haus bis bei d’Mauer hunn ech e japanesche Zen-Gaart opschëdde gelooss, keng Planzen, just Steng. Kleng gro Kiselsteng (ech hunn bewosst keng wäiss geholl, well déi sech ze vill mat der Zäit verfierwen) an e puer grouss Fielsbrocken, déi verschidden Etappen aus mengem Liewe symboliséieren, mee dozou kommen ech eng aner Kéier.


De Stenggaart hunn ech op enger Bëtonsdall maache gelooss, fir dass keen Onkraut kann optauchen, dat géif mir nämlech en Zäitgefill ginn an ech kréich d’Verännerung, déi forcément un Zäit gebonnen ass, mat.


Et versteet sech vum selwen, dass ech keng lieweg Planzen heibannen hunn, ech hu ganz héichwäerteg Similisplanzen hei am Haus, Bambus, Faren a Grieser, fir deem Ganze méi e wunnlechen Touch ze ginn.


Wou ech hei eran geplënnert sinn, war ech 48 Joer al, ech weess net, wéi al ech elo sinn. Et interesséiert mech och net. Ech hat mir deemools 60 där selwechter wäisser Blusen a 60 där selwechter donkelbloer Boxe mat erabruecht. 60 Puer schwaarz Strëmp an och 60 schwaarz Slippen (schwaarz ass eng gutt Faarf, wann een d’Verännerung net wëll gesinn) an 10 blo Sneakeren, ëmmer déi selwecht ouni Daim, fir dass ech och do d’Verännerung net mierken.


Mat der Coiffure war ech radikal.


Den 1. Dag, wou ech heibanne war, hunn ech mir de Kapp ganz raséiert an ëmmer wann ech opstinn, raséieren ech mir de ganze Kierper, fir blouss keng gro Hoer ze gesinn oder matzekréien, wéi d’Hoer ëmmer méi laang ginn. Am Ufank war dat ganz ëmständlech, mee elo sinn ech dru gewinnt.


Obwuel ech jo logescherweis keng sexuell Relatiounen heibannen hunn, huelen ech all Dag d’Pëll, fir net matzekréien, wéi an ob sech mäin Zyklus verännert. Ech kréien also net wierklech schnell mat, ob ech schonn an der Menopause sinn oder net.


Meng Gynekologin schéckt mir déi eng oder aner Packungen heihinner. Si kennt meng Adress an mäi Projet. Mir hunn ausgemaach, dass si se net zu bestëmmten Datumer schéckt, fir dass ech net heemlech rechne kann, wéi vill Zäit dann elo schonn nees ofgelaf ass, säit deem si mir dee leschte Pak geschéckt huet.


Fir guer keen Iwwerbléck ze kréien, maachen ech all d’Packungen op an drécken déi eenzel Pëllen eraus an e Behälter, esou dass ech net matkréien, ob der manner dra sinn ewéi virdrun.


Mat 47 Joer sinn ech an d’Invaliderent gaangen. Ech kréien all Mount dee selwechten Montant iwwerwisen, dat ass berouegend.


Vue dass d’Pensioune jo kaum erhéicht ginn, brauch ech mir do keng Gedanken ze maachen, dass grouss Verännerunge wäerten op deem Punkt sinn.


Finanziell brauch ech mir souwisou keng Suergen ze maachen. Ech sti finanziell ganz gutt do. Nodeems meng ganz Famill, d. h. meng Elteren a meng 2 Bridder an engem Autosaccident ëm d’Liewe komm sinn, wou si vu mengem 40. Gebuertsdag zesummen heemgefuer sinn. (Ee Panzvollist ass frontal a si gerannt, an déi 4 sinn duerch hir Verletzungen net méi mat Zäiten aus dem Auto komm, deen ugefaangen huet mat brennen), hunn ech op ee Coup 3 Haiser gierft, plus esou munches u Boergeld an Aktien.


Meng 2 Bridder haten de finale Schrëtt nach net gewot, fir hir Frëndinnen ze bestueden, esou dass ech eenzegen Ierwe war.


D’Ierfschaft huet mech am Ufank guer net interesséiert, ech hu gestruewelt, fir emotional net ënnerzegoen.

